
Ж. Нұрманов   
Жолдауға жастардың да бар таласы
     Елбасы болашақ онжылдық белесті қамтыған  Жолдауы қоғамда қызу талқыланып жатқаны белгілі. Жуырда С.Сейфуллин атындағы Қазақ аграрлық университетінде алқалы жиын өтіп, оқу орнында білім алатын жастар мен ұстаздар қауымы  Жолдауға қатысты өз пайымдауларын ортаға салды. Басқосуға Білім және ғылым министрінің кеңесшісі, саясаттану ғылымдарының кандидаты Венера Жексембекова қатысты. 

      Жиын басында сөз алған унивнрситет ректоры А. Бұлашев: 
- Елбасымыз Нұрсұлтан Назарбаевтың өз халқына арнаған: «Жаңа онжылдық – жаңа экономикалық өрлеу – Қазақстанның жаңа мүмкіндіктері» аталатын Жолдауына еліміздің танымал саясат және қоғам қайраткерлері, белгілі ғалымдар үн қосып, оған маңызды тарихи құжат, еліміздің 2020 жылға дейінгі даму  стартегиясының жаңа бағдарламасы деген баға беруде.  Құжатта көрсетілген агроөнеркәсіп кешенін дамыту, еліміздің  жоғары оқу орындарының алдына  қойылған әлемдік рейтингтегі оқу орындарының  қатарына ену, сондай-ақ басқа да тармақтардағы тапсырмалар біздің қызығушылығымызды тудырып отыр,- дейді. 
    А. Бұлашев Елбасының ауыл шаруашылығы саласына қатысты үш бағытты айқындап бергенін айтты. 
   Бірінші бағыт -  аграрлық саладағы еңбек өнімділігін арттыру мәселесі. Бұл дегеніміз үлкен қалалардың төңірегіндегі азық – түлік белдеулерін қалыптастыру, озық технологиямен жарақталған сүт фермаларын, жылыжайлар, мал бордақылау кешендерін салу, құс, мал өнімдерін өңдейтін кәсіпорындар құру. 

    Екінші бағыт – 2014 жылғы дейінгі аралықта халықты отандық азық – түлікпен қамтамасыз  ету көлемін 80 пайызға жеткізу. Егер осы межені бағындырсақ, тұрғындар азық-түлікпен жеткілікті деңгейде қамтылды деуге болады. 

· Жолдауда сөз болған аграрлық секторға қатысты үшінші бағыт экспорттық әлеуетімізді арттыру,- дейді ректор. - Өздеріңізге белгілі, біз өз мүмкіндігіміз бола тұра, азық – түлік өнімдерінің басым бөлігін шетелден алдырудамыз. Президент айтқан міндеттерді орындау үшін агралық салаға білікті мамандар қажет, - деді ол.
А. Бұлашевтың айтуынша, ғалымдар қауымын агарлық ғылым саласына бөлінетін қаражатты көбейту туралы ұсыныс ерекше қуантып отыр. Осы орайда, Астанада құрамында энергетика, салааралық инжиниринг институттары бар жаңа үлгідегі халықаралық университеттің ашылатындығына тоқтала кеткен жөн. 

Өз кезегінде сөз алған Білім және ғылым министрінің кеңесшісі Венера Жексембекова мен министрліктің Басқарма бастығы Шыңғысбек Сұлтанбеков Жолдауға қатысты жастардың алдында тұрған басты міндеттерді тілге тиек етті. Басқосу барысында министрлік өкілдері Қазақ аграрлық университетінің №5 жатақханасы еліміздегі жүзге тарта жатақханалардың арасында өткен байқауда бірінші орынды жеңіп алғанын айтып, студенттерді қуантып тастады.
Жиын соңында университет ректоры Айтбай Бұлашев Елбасының Жолдауын кеңінен түсініп, зерделеу үшін жылдағыдай барлық факультеттер мен кафедраларда кураторлық сабақтар ұйымдастырылатынын жеткізді. Оқу орнының басшысы өз сөзін: 

- Аса құрметті студенттер, алдағы онжылдыққа белгіленген жоспарларды жүзеге асыру сіздердің  еншілеріңізде. Сондықтан, білім алу жолындағы іздеңістеріңізді күшейтулеріңіз керек, - деп қорытындылады.






